
Nuungaatsiarmiut Illorsuarmiullu qimarnunneqarneranni, inuiaqatigiinniit inissanik taarsiiluni 

agguaassinermi neqeroorutaasut pillugit apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Karl-Kristian Kruse, Siumut) 

Kimuulluunniit tussaarsuarneqarneranik qanimut misigisaqarsimasumut annassimasumullu inuunitoqaq 

uteqqinngisaannassaaq, tamatumammi aamma kingunerisariaqarsimammagu Nuugaatsiarmiut 

Illorsuarmiullu ataavartumik qimanngussuisariaqarsimaneq.  

 

Inuiaqatigiittut isumannaatsuunissaq toqqartariaqarparput.  Tamannalu tunngavigalugu 

pingaaruteqarluinnarpoq utertoqarnissaa aatsaat akuerineqartassammat isumannaatsuuneq pillugu 

erseqqissumik nalunaaruteqartoqarsinnaappat oqartoqarluni uternissaq illersorneqarsinnaasoq. 

Qularinngilara tassaarsuarneqarneranik eqqorneqartut angerlarusussaqisut kisianni sillimaniarneq 

eqqarsaatigalugu periarfissaanngilaq tamanna. Massakkuugallartoq. 

 

Inuiaqatigiittut sooruna sapinngisarput tamaat taamatut ajunaarnersuaqartillugu ikiuutissaagut aamma 

isumaqarpunga nunatut ataatsimoorsimasugut aamma inuppalaarluta pisimasugut 

iliuuseqapallassinnaasimallutalu. Arlaannaataluunniit aningaasat atorneqartut 

apeqqusinngisaannarnikuuai. Sapinngisannguarput tamaat kikkut tamaasa ikiorusuppagut.  

 

Oqaatiginngitsoorsinnaanngilara isumaqarama, innuttaasutut perruualaarutigisariaqaripput taamatut 

ajunaarnersuaqarnerata kingorna iliuuserisimasagut. Ajunaarnersuaqarmat nunaqqatigiit tamatta 

ataatsimoorpugut nuannaartunartumik.  

 

Taamatut aliasunnartumik pisoqarsimatillugu ilaqartuartussaavugut isumaqartunik iliuuserineqartut 

annerullutillu pitsaanerusariaqarsimagaluartut. Puigussanngilarpulli inuit pineqarmata ajoraluartumik 

pigisaminnik tamanik annaasaqarsimasut. Taamaattumik uanga isumaqarluinnarpunga ilumoortoq, 

Inatsisartunut ilaasortaq Karl-Kristian Kruse oqaluttuarmat, eqqorneqartunit arlalinnit tusarsimallugu 

isumartik naapertorlugu neriorsuutigineqaraluartutut inissaminnik taarsiivigineqarsimanatik.  

 

Taamatulli oqareerlunga isumaqarpunga inuiaqatigiittut pisinnaasarput naapertorlugu iliuuseqarsimasugut. 

Naalakkersuisut akissuteqaamminni taajorpaat tunngaviit inissat taarserneqarneranni 

tunngavigineqarsimasut. Tunngaviit taakku aamma Inatsisartut Aningaasaqarnermut Akileraarnermullu 

Ataatsimiititaliaani akuersissutigineqarnikuupput. Taakku Demokraatini tapersersortuarnikuuagut aamma 

suli tapersersorpagut.  

 

Neriullunga oqallinneq ataqqeqatigiittumik eqqissisimasumillu nipilimmik ingerlanneqarumaartoq 

qulequtaq pillugu oqaatsikka siulliit taamaatut naggaserpakka.  

 


